
 
 
 
 
 
Cussegl da vischnaunca 2021/2024  
Protocol no. 1 
Seduta dils 08-01-2021 

 

 

 

 

  Protocol 
 

 
dalla seduta dil cussegl da vischnaunca, 

venderdis, ils 8 da schaner 2021: allas 2015
 – 2215 

Liug: Center Fontauna, halla polivalenta 

 

 

 

 

 

Presidi: René Epp, president communal 

 Giusep Lozza, president dil cussegl da vischnaunca 

 

 

Actuara: Ursina Murer-Fatzer 

 

Presents:  
 

a) Cussegl Armin Berther  Silvia Bucheli-Caduff 

  Theres Burri Gadola   Roland Cajacob  

  Adrian Deflorin  Edgar Durschei 

  Adrian Flepp  Mario Flepp 

  Otmar Flepp   Larissa Fry Schuster  

  Armin Manetsch  Helga Probst-Linder 

 Martino Sabbadini  Ignaz Venzin  

   

   

 

b) Suprastonza René Epp   Clemens Berther  

 communala Wendlin Jacomet   Jris Lombris 

  Paul Flurin Schmidt  

   

   

   

c) Canzlist              Andri Hendry 

 communal  

 

 

d)  Hosps  rodund 50 persunas incl. undrai  

                              

 

  



2 

 

La gliesta da tractandas secloma sco suonda: 

 

1. Plaid d'avertura entras il president communal René Epp 

2. Undraziuns 

3. Appel 

4. Elecziuns:  

4.1 dus dumbravuschs e dus suppleants da dumbravuschs per 2021/2024 

4.2 dil president dil cussegl da vischnaunca per 2021 

 Saramentaziun dallas autoritads communalas  

4.3 dil vicepresident dil cussegl da vischnaunca per 2021 

4.4 dall'actuara dil cussegl da vischnaunca per 2021/2024 

4.5 dil vicepresident communal per 2021/2024 

4.6 dalla cumissiun da baghegiar 

4.7 dalla cumissiun da menaschi Center Fontauna  

4.8 remplazzar in commember ella cumissiun da planisaziun  

5. Agenda 2021 

6. Communicaziuns 

 

  

1. Plaid d'avertura entras il president communal René Epp 

 

Preziadas convischinas, stimai convischins 

 

Per la lavur da mintgadi valan per mei certs principis fundamentals. Bugen vi jeu menziunar 

cheu mo ils pli impurtonts: 
 

- il beinstar general ha tier tut nossas decisiuns adina da restar el center; 

- segidar cun convischinas e convischins e respectar ils giavischs e lur basegns;  

- buna communicaziun interna ed externa, esser transparents, loials e corrects; 

- luvrar a moda seriusa ed efficienta cun prender decisiuns speditivas e claras; 

- e promover la collegialitad ed in bien spért da collaboraziun. 

 

Sper la lavur da mintgadi eis ei l'obligaziun dalla vart strategica dad era promover e sviluppar 

vinavon vischnaunca e regiun.  
 

Igl anteriur cancelier dalla Republica Federala Tudestga Willy Brandt ha inagada detg: 

"Fastginei d'agir, avon ch'igl ei memia tard da s'enriclar". Ni explicau cun auters plaids: "Agir 

oz ed ad uras, avon ch'igl ei damaun memia tard da reagir." Nus stein numnadamein avon 

grondas sfidas, per las qualas nus duessen sepreparar communablamein. Per menziunar mo 

entginas:  
 

- la regressiun dallas naschientschas – il nivel da naschientschas ella regiun ei actualmein 

 sin in nivel bass historic; 

- la regulaziun da successiuns – entochen igl onn 2025 sto vegnir cumpensau en Surselva 

 in horrent diember da pensiunaments; 

- la diminuziun dalla populaziun progredescha inevitablamein; 

- las sperditas surproporziunalas en Surselva da frequenzas turisticas fa buca pli lev la 

 situaziun;  

- consequentamein ei la cumpart dalla Surselva al product cantunal brut dapi onns 

 regressiva. Actualmein sesanfla quella aunc tier strusch 7.6%, igl onn 2000 ei la cumpart 

 dalla Surselva aunc stada tier 9.3%.  

 

In auter punct impurtont ein las sfidas intercommunalas: p.ex. ils fatgs dil scolaresser, la 

strategia turistica e quella el sectur da sanadad.  

 

Per saver dar cunterpeisa a tut quellas sfidas stuein nus esser concurrenzabels. Egl avegnir 

vala ei da concentrar en nossa vischnaunca ils mieds finanzials disponibels ed impunder quels 

a moda efficienta ed intenziunada. Consequentamein duessen ils mieds finanzials vegnir 

focussai, priorisai e concentrai. Quei munta denton era ch'ei basegna plans da desister. Las 

resursas disponiblas duein vegnir nezegiadas a moda optimala e las sinergias a moda 

efficienta. Mo cun ina buna strategia sa il potenzial vegnir tratgs a nez e la substanzia 

finanziala vegnir augmentada. Era projects novs e pli gronds duessen aschia vegnir lantschai 

e susteni.  

 

Ei drova projects che rinforzan e colligian il turissem en accord cun la natira e cun la cultura, 

mo era ina slargaziun dalla purschida da sport e temps liber. Rinforzar e promover impurtonts 

products ed attracziuns turisticas ei medemamein da grond'impurtonza. Plinavon duessen 

projects a liunga vesta vegnir concretisai. Ensemen vala ei da sustener il commerci, la 

gastronomia e la hotellaria. Crear communablamein purschidas da habitar attractivas, 

rinforzar las purschidas da formaziun e promover il habitar a moda assistida. Buc il davos 

duei era igl access regiunal vegnir optimaus. Nus duessen communablamein crear novas 

"tuors da signal innovativas" per tener petg allas sfidas futuras. 

 

Ina vischnaunca cun structuras bunas e professiunalas ch'adempleschan ils basegns d'ozildi 

ei la basa per in bien e persistent svilup ella vischnaunca. Mo cun metter a disposiziun las 

resursas necessarias san las finamiras communablas, economicas, turisticas, dalla 

planisaziun locala e dalla politica da formaziun vegnir contonschidas a moda seriusa, 

cumpetenta ed efficienta. Communablamein duessen las premissas da scaffir novas plazzas 

ni silmeins da mantener e segirar las plazzas da lavur existentas en nossa vischnaunca vegnir 

creadas. Pertgei la giuventetgna e cunzun las famiglias giuvnas duessen era el futur saver 

habitar e luvrar en sia patria.  

 

Igl ei era d'instradar projects intercommunals e regiunals e quei cunzun cura ch'ins ei aunc 

ferms avunda. Quei entelletg maunca denton memia savens e sch’ins stat eri, fan ins alla fin 

guess in pass anavos. Per che quei schabegi buca drova ei curascha, detschartadad, 

toleranza, fidonza e respect. Nus astgein buca munchentar da far nos duers. Mirar mo sils 

agens interess ed igl agen profit ei buca da cussegliar, ir ina via separada schon insumma 

buca – perquei che gliez menass sco davos tuttina mo ellas miserias e lu automaticamein 

ell’isolaziun. Ensemen essan nus ferms e savein muentar bia. Lantschar novs projects a moda 

unida e solidara. Pertgei la midada entscheiva cun l'avischinaziun. Lein perquei empruar da 

s'avischinar aunc pli fetg ed aschia surprender responsabladad per nossa generaziun 

vegnenta. Jeu seregordel adina puspei bugen anavos sin suandont citat ella Quotidiana digl 

anteriur president communal da Glion, Aurelio Casanova: "Nus stuein prender sezs las hottas 

enta maun. Quei gartegia denton mo sche la solidaritad denter las vischnauncas dalla periferia 

vegn rinforzada. Nus stuein schar dalla vart la scuidonza e cooperar sur ils cunfins da 

vischnaunca, mo ensemen savein nus muentar zatgei". 

 

In ulteriur citat da John F. Kennedy senumna: 

"Veränderung ist das Gesetz des Lebens. Diejenigen, die nur auf die Vergangenheit oder die 

Gegenwart blicken, werden die Zukunft verpassen".  

 

La suprastonza vegn perquei en mintgacass a mirar el futur e definir ella nova legislatura ina 

clara strategia cumplessiva ed a liunga vesta. Ina strategia cun ina clara visiun, claras 

finamiras e claras prioritads. Nus vegnin a focussar las investiziuns, crear in clar plan da 

mesiras ed in plan da finanzas corrispundent. Davart ils resultats da quella strategia vegn il 

cussegl da vischnaunca a saver prender enconuschientscha ad ina da sias proximas sedutas 

e la populaziun da Mustér vegn informada davart quella el decuors dalla primavera. 

 

Ei dat segir enqual intenziun ni divers projects da svilup che duessen vegnir persequitai ils 

proxims onns ed aschia flessegiar ella discussiun da strategia. Bugen lessel jeu menziunar 

cheu mo entginas projects pusseivels: 
 

- dar alla vischnaunca da Mustér ina nova preschientscha; 

- migliurar e modernisar l'infrastructura dalla canzlia communala; 

- optimar las structuras ed ils mieds da lavur electronics als standards dad oz; 

- segirar il survetsch da segirtad public en nossa regiun; 

- analisar nies plan da finanzas e la planisaziun d'investiziun; 

- intercurir ulteriuras fontaunas d'entradas ed optimar las expensas; 

- analisar las differentas taglias e formar ina clara strategia da taglia; 

- reveder entginas leschas ch'ein sin rucca e tut tenor situaziun era installar novas leschas 

 da promoziun; 

- metter sin pei ina purschida cumplessiva el sectur da sanadad; 

- anflar bunas sligiaziuns el sectur dil scolaresser cun la finamira da mantener a liunga 

 vesta il gimnasi claustral; 

- metter ella pratica la planisaziun locala cun optimar e sviluppar vinavon la vischnaunca; 

- elaborar buns concepts per la vischnaunca, sco p.ex. in concept da parcar, in concept 

 d'illuminaziun ni in concept da zona 30;  

- concepir ina strategia da digitalisaziun en nossa vischnaunca e regiun; 

- sanar ed engrondir la serenera; 

- anflar ina clara strategia turistica communabla enteifer ils differents purtaders da 

 prestaziun e persequitar quella ils proxims onns cun tutta detschartadad; 

- segidar e sustener nos investurs enteifer la legislaziun ed el rom dil pusseivel;  

- reactivar il Hotel Disentiserhof e coordinar la realisaziun dil Hotel Acla da Fontauna; 

- mobilisar igl areal Hess per crear in attractiv center dil vitg sco liug da sentupada per 

 famiglias ed affons; 

- anflar bunas sligiaziuns pil naufragi dall'avertura Val Segnas – Val Sogn Placi per 

 cuntinuar senza incaps cun la meglieraziun; 

- nezegiar il "homeoffice" en nossa vischnaunca sco schanza unica cun contactar 

 activamein interpresas interessadas e metter a disposiziun localitads adequatas 

- e migliurar la situaziun dil traffic public sco era quel dil traffic individual. 

 

Sco Vus veseis, preziadas convischinas, stimai convischins dat ei ina massa da far. Igl ei ussa 

igl impurtont pensum dalla suprastonza communala da priorisar las finamiras e definir las 

mesiras. Duront dus dis strategics vegn la suprastonza ensemen cun la direcziun a 

sefatschentar cun il svilup progressiv dalla vischnaunca. Consequentamein sa - sco gia 

menziunau - il cussegl da vischnaunca silsuenter exact nua che la via meina e tgei che spetga 

els duront sia perioda d'uffeci actuala 2021-24. 

 

Las ideas per sviluppar vinavon la vischnaunca duessen denton buca mo vegnir ord il miez 

dallas autoritads communalas, mobein era dil commerci, dalla gastronomia, dil turissem - gie 

insumma ein buns impuls dad in e scadin convischin adina dumandai e beinvegni. Per in bien 

avegnir drova ei nus tuts. Era lessel jeu far attents Vus sin valurs, sco mantener las tradiziuns 

en in vitg, sustener las uniuns da cultura e da sport, esser innovativs, haver novas ideas e 

finamiras, haver iniziativa privata, ughegiar enzatgei niev e tschappar en quei cun tschaffen 

ed entusiassem, realisar ideas e siemis. Il vitg viva da nossa activitad. Lein tener ault quella. 

 

Jeu vegnel tier la fin: Per in svilup durabel e prospereivel drova ei motivaziun, engaschai e 

curascha, curascha per refuormas, toleranza ed aviartadad - forsa era per ideas 

nunconvenziunalas. La voluntad e la veglia d'agir ussa ed ad uras ei fetg impurtonta, per 

buca stuer reagir memia tard e sut pressiun. Secapescha communablamein e cun respect. 

Quei duess esser il credo dil futur. Haver confidonza in en l’auter, segidar e trer vid il medem 

sughet. Per che nus contonschien communablamein nossas grondas finamiras e ch'il svilup 

da nossa vischnaunca possi prosperar aunc ditg en in bien e ferm futur. Lein ensemen 

cumbatter cun engaschi e pissiun per il beinstar da nossa attractiva e biala vischnaunca.  

 

En quei senn: In grond Dieus paghi per Vossa confidonza ed il bien sustegn.  

 

Engraziel fetg. 

2. Undraziuns 

 

Entras il president communal René Epp. 

 

Suprastonza communala:  
 

Robert Cajacob, president communal 
 

Duront ils davos quater onns ha Robert presidiau la vischnaunca da Mustér. El ha menau il 

departament da finanzas, ha giu il persunal sut sia egida ed ei staus responsabels pils fatgs 

turistics. Robert ha denton gia entschiet gia pli baul cun sia carriera politica. Aschia ha el 

entschiet cun la politica igl onn 1982, dil reminent miu onn da naschientscha, sco president 

dil cussegl da scola e quei duront 9 onns. Suenter haver fatg ina pintga pausa eis el staus 

duront 16 onns naven digl onn 1995 entochen egl onn 2012 ella cumissiun da baghegiar. 

Silsuenter ha Robert apparteniu duront 7 onns al cussegl da vischnaunca avon ch'el ha 

bandunau la fin d'uonn la tribuna politica sco president communal. Robert ei pia s'engaschaus 

cumpleinamein e si'entira veta en ina u l’autura moda pil beinstar communal. Aschia ha el 

saviu ir avon entgins dis cun buna cunscienzia ella bein meritada pensiun. Robert, jeu haiel 

empriu d'enconuscher e schazegiar Tei sco persuna fetg simpatica e cordiala. Per Tiu 

nunstunclenteivel e grondius engaschi en favur da nus tuts meretas Ti ina biala 

renconuschientscha ed in grond applaus. Engraziel fetg per tut.  

 

Victor Flepp, gerau 
 

Era Victor ei enconuschents per siu grond engaschi pil maun public. Aschia ha el apparteniu 

buca meins che 22 onns, pia duront varga dus decennis naven digl onn 1991 entochen egl 

onn 2012 al cussegl da vischnaunca. Duront 4 onns naven digl onn 2009 entochen 2012 ha 

Victor aunc saviu rimnar exprientschas ella cumissiun da gestiun avon ch'el ei vegnius eligius 

igl onn 2017 sco gerau dalla vischnaunca da Mustér. Victor ei staus responsabels pigl ambient 

e la segirtad. Pia ei era el s'engaschaus duront 3 decennis pil beinstar communal.  

Cun Robert e Victor (sch'ins vul ussa aunc prender ils onns d'exprientscha da Clemens, 

Wendelin ed Jiris) saiel jeu bein metter avon che las sedutas da suprastonza han buca adina 

mo cuzzau 2 uras. Mo quei ei aschia segirefranc stau en uorden e per anflar bunas sligiaziuns 

drova ei la finfinala era bunas discussiuns. Victor, era Ti has meritau il respect, ina 

renconuschientscha ed in grond applaus. Engraziel fetg per tut.  

 

 

Cussegl da vischnaunca: 
 

Christoph Berger 
 

Christoph ha apparteniu al cussegl da vischnaunca duront 8 onns, quei dapi igl onn 2013 

entochen igl onn 2020. Christoph ei adina staus fetg engaschaus e plein ideas. Ei drova 

persunas cun iniziativa ed entusiassem. Christoph cun sias damondas meinsvart criticas, mo 

beinvulentas ha aunc magari fatg reponderar, surluvrar ni meglierar in u l'auter project. 

Engraziel fetg Christoph per Tiu grond engaschi en favur da nossa vischnaunca. 

 

Stefan Columberg 
 

Stefan ha apparteniu al cussegl da vischnaunca duront ils davos 4 onns, pia naven digl onn 

2017 entochen il davos 2020. Stefan ei staus ina persuna prudenta. Ils votums focussai e 

ponderai sin sias tematicas preferidas. Era per Tiu engaschi Stefan, in sincer engraziel fetg. 

 

Anna Maria Genelin (schau perstgisar) 
 

Anna Maria ha medemamein apparteniu al cussegl da vischnaunca duront ils davos 4 onns.  

Era ses votums ein stai eligi e dedicai als temas favorisai. Engraziel fetg Anna Maria per Tiu 

grond engaschi pil maun public. 

 

Rita Huonder-Tenner 
 

Cheu havein nus puspei ina persuna che ha saviu rimnar duront massa onns gronda 

experientscha politica. Rita ha apparteniu buca meins che 15 onns al cussegl da vischnaunca 

da Mustér. Entschiet ha Rita sia carriera igl onn 2006 e calau cun la politica il davos digl onn 

2020. Duront in onn, numnadamein egl onn 2013, ei Rita aunc stada ella cumissiun da 



6 

 

gestiun. Duront miu engaschi politic (quei aunc en Tujetsch) ei Rita stada ina dallas 

empremas ed impurtontas persunas, nua ch'jeu haiel adina puspei giu in fetg bien e cordial 

contact cura ch'igl ei iu per fatgs intercommunals, mo era tier bunas discussiuns sin basa 

privata. Ensemen havein nus persequitau entgins projects. Jeu seregordel aunc oz fetg bein 

vid las varga 1'000 suttascripziuns che nus havein rimnau ensemen ellas duas vischnauncas 

da Mustér e Tujetsch per in avegnir turistic communabel ella Sursassiala. Insumma havein 

nus adina puspei persequitau ils fatgs turistics, adina cun la finamira d'in avegnir turistic 

communabel. Rita, igl ei ina honur d’astgar surdar a Ti oz Tia meritada renconuschientscha 

ed jeu engraziel a Ti cordialmein per Tiu grond engaschi en favur da nossa vischnaunca e la 

regiun.  

 

Admir Jasarevic 
 

Admir ha apparteniu al cussegl da vischnaunca duront ils davos quater onns, pia naven digl 

onn 2017 entochen il davos digl onn 2020. Admir ei staus ina persuna prudenta, ses votums 

ha el eligiu beinponderau e tenor tema preferiu. Engraziel fetg Admir per Tiu grond engaschi 

en favur dil maun public. 

 

Christian Loretz 
 

Christian ha medemamein apparteniu al cussegl da vischnaunca duront 4 onns. Quei igl onn 

2017 entochen il davos digl onn 2020. Christian ei staus activs en siu sectur preferiu ed ei 

adina puspei curdaus si cun votums profundai e focussai. Actualmein s'engascha Christian 

fermamein per la realisaziun dall'emprema punt pendenta sul Rein. Jeu gavischel ad el e sia 

gruppa bia perseveronza e bien success cun il project. Per Tiu grond engaschi en favur dil 

svilup da nossa vischnaunca in cordial engraziel fetg. 

 

Livio Zanetti 
 

Livio ha apparteniu duront 8 onns al cussegl da vischnaunca da Mustér. Entschiet ha el cun 

la politica igl onn 2013 entochen il davos digl onn 2020. Livio ha demussau grond engaschi 

duront tut quels onns, quei cun adina puspei analisar e metter en damonda ina u l'autra 

fatschenta. Cun sia iniziativa activa ha el meinsvart dau la direcziun ad ina u l'autra fatschenta 

el cussegl. Per Tiu grond engaschi en favur dil beinstar dalla vischnaunca engraziel jeu a Ti 

cordialmein.  

 

 

Cumissiun da gestiun: 
 

Beat Hosang 
 

Beat ha apparteniu duront 8 onns alla cumissiun da gestiun. Entschiet ha el cun la lavur en 

quell'impurtonta cumissiun igl onn 2013 e serrau giu sia lavur il davos digl onn 2020. Beat ei 

gia da professiun igl um dil fatg per specialitads da finanzas. Cun sia experientscha ha el 

saviu analisar professiunalmein ils fatgs finanzials dalla communa e dar ses inputs 

beinponderai. Actualmein presidiescha el l'impurtonta cumissiun davart il pei da taglia, nua 

che la damonda d'ina reducziun da quel ei d'analisar da rudien. Cun il know-how da Beat 

vegn la cumissiun da taglia segiramein a profitar fermamein. Per Tiu grond engaschi Beat, in 

cordial engraziament e tut bien.  

 

Manfred Caviezel 
 

Manfred ha apparteniu duront 7 onns alla cumissiun da gestiun. Igl onn 2014 ha Manfred 

entschiet ella cumissiun da gestiun e cun igl onn 2020 calau cun sia gronda lavur. Era Manfred 

ha saviu baghegiar si duront tut quels onns ina massa experientscha, dabia cumpetenzas 

finanzialas ed ei aschia sevivius en da rudien en quei impurtont post. Era per Tiu engaschi 

Manfred, in grond e cordial engraziament.  

 

Toni Huonder (schau perstgisar) 
 

Toni Huonder ha medemamein apparteniu duront 7 onns alla cumissiun da gestiun. Cun Toni 

han gest tuts treis commembers dalla cumissiun abdicau siu post. Era Toni ei staus ella 

cumissiun naven digl onn 2013 entochen igl onn 2020. Auter che Beat e Manfred ei Toni pli 

baul denton aunc staus el cussegl da vischnaunca e quei duront buca meins che 12 onns. 

Entschiet cun la politica ha Toni igl onn 1991 e calau el cussegl igl onn 2002. Aschia ha el 

saviu rimnar duront tut quels onns ina massa experientscha politica. Bugen vi jeu engraziar 

a Ti Toni per Tiu grond engaschi en favur da nossa vischnaunca. Engraziel fetg. 

 

 

Cussegl da scola: 
 

Gion Battesta Manetsch 
 

Gion Battesta enconuschel jeu cunzun sco president dalla Banca Raiffeisen Cadi. Sper 

quell'incumbensa fetg impurtonta ch'el ha exequiu cun premura duront decennis ha el era 

aunc fatg plirs onns politica. Aschia ha Gion Battesta entschiet sia carriera politica igl onn 

1984 el cussegl da vischnaunca ed ha apparteniu a quel duront buca meins che 16 onns, pia 

entochen igl onn 1999. Naven digl onn 2006 entochen igl onn 2008 ha el duront 3 onns luvrau 

ella cumissiun da gestiun. Sco davos pass politic ha Gion Battesta apparteniu al cussegl da 

scola duront 4 onns, pia naven digl onn 2017 entochen alla fin digl onn 2020. Duront 23 onns 

ei Gion Battesta s'engaschaus cun tutta forza pil maun public. Persuenter vulein nus engraziar 

ad el cordialmein e cun in grond applaus. Engraziel fetg Gion Battesta. 

 

Giusep Simonet 
 

Giusep ha apparteniu al cussegl da scola duront 8 onns, pia naven digl onn 2013 entochen il 

davos digl onn 2020. Cun sia moda e maniera simpatica e sia experientscha ch'el ha saviu 

rimnar duront tut quels onns eis el staus in'impurtonta petga pil cussegl da scola. Per Tiu 

grond engaschi en favur da nossa scola in cordial e sincer engraziel fetg.  

 

Manuela Venzin-Zazzi 
 

Manuela ha apparteniu al cussegl da scola duront 7 onns. Entschiet igl onn 2014 e serrau giu 

sia lavur igl onn 2020. Era Manuel ha saviu rimnar ina massa experientscha duront ils davos 

onns el sectur dil scolaresser ed ei stada in'impurtonta persuna el ravugl dil cussegl da scola. 

Manuela s'engascha vinavon pil beinstar public sco collaboratura da nies team dalla biblioteca 

populara. Engraziel fetg Manuela per Tiu grond engaschi e tut bien per Tiu futur. 

 

 

Actuar: 
 

Paul Duff 
 

Paul ha surpriu igl actuariat suenter che Ervin Maissen ha dau giu quei post igl onn 2017. 

Aschia ha Paul duront ils davos 4 onns scret ina massa protocols, quei ch'ei buca adina ina 

sempla lavur. Cun il post d'actuar ha Paul saviu assister a quasi tuttas sedutas dil cussegls 

da vischnaunca ed ha consequentamein saviu, astgau ni forsa era stuiu persequitar las 

interessantas, forsa era meinsvart stuffias e liungas debattas dil cussegl. Per sia incarica ch'el 

ha da tut temps adempliu per cumpleina cuntentientscha engraziel jeu ad el cordialmein.  

3. Appel 

 

Canzlist Andri Hendry prelegia ils nums dallas cusseglieras e dils cussegliers da vischnaunca 

e constatescha che tuts ein presents. 

 

    

4. Elecziuns 

 

Cusseglier Edgar Durschei sco senior dil cussegl da vischnaunca surpren l'incarica da 

tgamunar las empremas elecziuns.  

 

4.1 Dus dumbravuschs e dus suppleants da dumbravuschs per 2021/2024 

Sco dumbravuschs ein proponi cussegliera Theres Burri Gadola e cusseglier Adrian Flepp. 

Ils dus proponi vegnan eligi cun maun pli (art. 4 regul. da fatschentas). 

 

Theres Burri Gadola ed Adrian Flepp vegnan eligi unanimamein. 

 

Sco suppleants da dumbravuschs ein proponi cussegliera Larissa Fry Schuster e cusseglier 

Armin Berther. Ils dus proponi vegnan eligi cun maun pli (art. 4 regul. da fatschentas). 

 

Larissa Fry Schuster ed Armin Berther vegnan eligi unanimamein. 

 

4.2 President dil cussegl da vischnaunca 2021 

Cusseglier Mario Flepp propona concusseglier Giusep Lozza sco president dil cussegl da 

vischnaunca per igl onn 2021. El menziunescha l'experientscha e l'integritad da concusseglier 

Giusep Lozza ed appellescha per il sustegn. Ei dat buca autras propostas. L'elecziun vegn 

fatga per scrutini (art. 11 al. 4 regul. da fatschentas).  

 

Resultat:  Cedels reparti 15 

  Cedels returnai 15 

  Cedels vits e nunvaleivels   1 

  Cedels valeivels 14 

 

Cun 14 vuschs tier in absolut pli dad 8 vegn Giusep Lozza eligius sco president dil cussegl da 

vischnaunca da Mustér per igl onn 2021. 

 

Il nieveligiu president Giusep Lozza accepta l'elecziun. En siu plaid engrazia el allas 

cusseglieras ed als cussegliers per l'elecziun. El selegra d'astgar presidiar il gremi che 

representa il pievel communal.  
 

"Preziadas collegas e preziai collegs dil cussegl da vischnaunca,  

preziadas damas e preziai signurs dalla suprastonza communala, 

preziadas commembras, preziai commembers dalla cumissiun da gestiun, 

preziadas commembras, preziai commembers dil cussegl da scola sco era las commembras 

ed ils commembers dalla cumissiun da baghegiar ed dil menaschi Center Fontauna, 

peziai hosps, preziai tuts presents 
 

Sco emprem lessel admetter in grond engraziament a Vus tuttas e tuts per la confidonza 

enviers mei d'astgar crescher ensemen cun Vus en quei niev post sco president dil cussegl 

da vischnaunca. 
 

Cun plein engaschi e gronda motivaziun, denton cun in saun respect e giudezi, selegrel jeu 

sin quella nova sfida en mia veta politica. 2020 ei stau in onn tut aparti e special. L'entschatta 

digl onn 2020, cura ch'ins udeva en las medias da quei niev virus "corona" ord la China, era 

quei per mei aunc tut surreal e lunsch naven. Plinavon tertgavel jeu, che quei vegni buc ad 

esser aschi nausch sco rapportau dallas medias. Cuort suenter nies bi tscheiver a Mustér ei il 

virus arrivaus en nossa tiara e daventaus realitad.  
 

Cun differentas tacticas e mesiras ha nossa regenza federala vuliu frenar il virus. Las bunas 

mesiras han denton tuttina buca tunschiu ed aschia ha la regenza federala declarau ils                  

16 da mars 2020 la situaziun en Svizra sco extraordinaria.  

Quei che ha menau nus en in "Lockdown" per rodund 9 jamnas. Culs 11 da matg ei il 

"Lockdown" finalmein ius a fin ed ina pintga normalitad cun entginas mesiras da protecziun 

ein daventadas entochen oz nies niev mintgadi. 
 

Cun quels plaids vi jeu demonstrar con bein che nossa vischnaunca, nossas fatschentas e 

tuttas convischinas e tuts convischins, ein stai flexibels d'anflar ina via anavon e da buc 

piarder la curascha. Quei vegn era ad esser miu motto persunal pigl proxim onn. 
 

Igl onn vegnend duei tuttina era esser, sper la problematica dil virus, in onn per novas ideas, 

in onn per prender nova curascha enta maun e mirar vinavon anavon pil beinstar da nossa 

vischnaunca. Ei vegn era ad esser in onn per far reponderaziuns pertuccond votaziuns digl 

onn vargau. Denton il pli impurtont en mes egls, vegn la communicaziun e la collaboraziun 

denter nos uffecis e las vischnauncas vischinontas ad esser. Leu sa sulettamein ina buna, 

segira e cunzun stretga communicaziun denter tut ils organs politics purtar la vischnaunca 

verdeivla en mintga percasa da nossas vischinas e nos vischins. Cun nies niev e giuven 

president communal, René Epp vegnin nus a saver tschappar en danovamein il car, plein 

slontsch ed anim per saver trer tal entochen tier nossas finamiras per ina sauna e ferma 

vischnaunca.  
 

Vinavon lessel jeu buca munchentar d'engraziar a nies anteriur president communal, Robert 

Cajacob, sco era alla suprastonza communala cun lur teams, per la lavur prestada egl onn 

vargau. 
 

Grond engraziament a mintgina e mintgin da Vus per la confidonza demussada enviers mei. 

Jeu selegrel sin ina buna ed amicabla collaboraziun cun Vus tuts. 
 

Engraziel fetg e grond Dieus paghi". 

 

Ei suonda igl act dalla saramentaziun dil niev president dil cussegl e dil president 

communal.  

 

President dil cussegl Giusep Lozza engira avon Diu d'ademplir tuttas obligaziuns ch'igl uffeci 

pretenda tenor meglier saver e puder.  

 

Suenter il plaid dil president dil cussegl da vischnaunca Giusep Lozza, vegn il president 

communal René Epp per la saramentaziun supplicaus anavon.  

 

President communal René Epp engira avon Diu d'ademplir tuttas obligaziuns ch'igl uffeci 

pretenda tenor siu meglier saver e puder.  

 

Ei suonda la saramentaziun dils ulteriurs commembers dil cussegl da vischnaunca, 

dalla suprastonza, dil cussegl da scola e dalla cumissiun da gestiun 

 

Tut ils funcziunaris ein sedecidi per la formulaziun d'empermischun: 
 

"Vus sco commembers eligi dil cussegl da vischnaunca, dalla suprastonza communala, dil 

cussegl da scola ni dalla cumissiun da gestiun empermetteis d'ademplir las obligaziuns da 

Vies uffeci tenor meglier saver e puder".  

4.3 Vicepresident dil cussegl da vischnaunca per 2021 

Cusseglier Armin Manetsch propona concusseglier Adrian Deflorin sco vicepresident dil 

cussegl da vischnaunca per igl onn 2021. L'elecziun vegn fatga per scrutini (art. 11 al. 4 

regul. da fatschentas). 

 

Resultat:  Cedels reparti 15 

  Cedels returnai 15 

  Cedels vits e nunvaleivels   1 

  Cedels valeivels 14 

 

Cun 14 vuschs tier in absolut pli dad 8 vegn Adrian Deflorin eligius sco vicepresident dil 

cussegl da vischnaunca per igl onn 2021. 

4.4 Actuara 

Sco actuara dil cussegl da vischnaunca per la perioda d'uffeci 2021/2024 vegn Ursina                

Murer-Fatzer eligida unanimamein. 

 

4.5  Vicepresident communal per 2021/2024 

La suprastonza propona gerau Clemens Berther sco vicepresident communal per la perioda 

d'uffeci 2021/2024. 

 

Il cussegl da vischnaunca elegia unanimamein gerau Clemens Berther sco vicepresident per 

la perioda d'uffeci 2021/2024. 

 

4.6 Cumissiun da baghegiar 

Sco commembers per la cumissiun da baghegiar per la perioda 2021/2024 ein proponi: 

- Pascal Beer 

- Simon Bisquolm 

- Ursin Huonder  

- Ronny Zanin 

 

Ils proponi vegnan eligi unanimamein dil cussegl da vischnaunca sco commembers dalla 

cumissiun da baghegiar per la perioda d'uffeci 2021/2024. 

 

Il cau dil departament digl uffeci da baghegiar, gerau Wendelin Jacomet, ei ex officio 

commember dalla cumissiun e president. 

 

4.7 Cumissiun da menaschi Center Fontauna 

Per quell'elecziun surdat il president dil cussegl il plaid al vicepresident Adrian Deflorin.  

 

Sco commembers per la cumissiun da menaschi Center Fontauna per la perioda d'uffeci 

2021/2024 ein proponi: 

- Clemens Berther, gerau  

- Roland Cajacob 

- Anja Klittich Berther 

- Giusep Lozza  

- Alfons Quinter 

 

Ils proponi vegnan eligi cun 13 vuschs tier 2 abstenziuns dil cussegl da vischnaunca sco 

commembers dalla cumissiun da menaschi Center Fontauna per la perioda d'uffeci 

2021/2024. 

 

4.8 Remplazzament d'in commember ella cumissiun da planisaziun  

Cunquei che Christian Loretz ei seretratgs sco commember dalla cumissiun da planisaziun 

vegn cusseglier Roland Cajacob proponius sco niev commember en quella cumissiun.  

 

Il cussegl da vischnaunca elegia unanimamein Roland Cajacob sco niev commember en la 

cumissiun da planisaziun.  

 

 

5. Agenda 2021 

Ils cussegliers han obteniu e san s'accordar cun l'agenda 2021. 

Cheutras ei l'agenda 2021 approbada e secloma sco suonda: 
 

1. venderdis, ils 8 da schaner 2021   

 Seduta constitutiva 
 

2. venderdis, ils 26 da fevrer 2021  
 

3. venderdis, ils 30 d'avrel 2021 

 Quen 2020 

4. venderdis, ils 25 da zercladur 2021 
  

5. venderdis, ils 17 da settember 2021   
   

6. venderdis, ils 12 da november 2021 

 Preventiv 2022 
 

7.  venderdis, ils 10 da december 2021 

  Seduta finala  

 

Las sedutas regularas entscheivan mintgamai allas 2015, la seduta finala allas 1800.  

   

 

6. Communicaziuns 

  

A caschun da sia seduta dils 2 da december 2020 ha la suprastonza communala eligiu resp. 

confirmau suandontas persunas ellas differentas cumissiuns e delegaziuns per la perioda 

d'uffeci 2021/2024: 
 

Cumissiun da baghegiar Center Fontauna: 

Commembers: Clemens Berther (gerau), Roland Cajacob (cusseglier), Anja Klittich Berther, 

Ervin Maissen (menader infrastructura), Alfons Quinter 

 

Sana Surselva 

Suprastonza: René Epp, president 

Delegada: Jris Lombris, geraua 

 

Regiun Surselva 

Conferenza presidents: René Epp, president 

Suprastonza: René Epp, president 

 

Center da sanadad Puntreis SA 

Ils commembers vegnan proponi ed eligi dalla Fundaziun Puntreis 

 

Fundaziun Puntreis 

President: Christoph Berger 

Commember: Mario Flepp (cusseglier) 

 

Cumissiun Premi Desertina 

Presidenta: Jris Lombris, geraua 

Commembers: Ursin Defuns, Hans Huonder 

 

Cumissiun biblioteca populara 

Presidenta: Jris Lombris, geraua 

Commembers: Ulrike Lechmann, Jolanda Venzin-Monn, Daniel Schmidt (gerau vischnaunca 

Tujetsch), Simona Simonet-Vescovi, Roger Tuor 

 

Stab da catastrofas (responsabels e substituts): 

René Epp (president), Paul Flurin Schmidt (gerau), Ervin Maissen, Marco Tomaschett 

(substitut), Gion Tenner, Pierino Bisquolm (substitut), Simon Cathomen, Roger Lutz 

(substitut), Toni Dermon, Fabian Fry (substitut), Andri Hendry, Romeo Schmed (substitut) 

 

Corporaziun schigentera solara da gliet Cadi 

Delegau: Paul Flurin Schmidt, gerau 

 Il president gratulescha a tut ils funcziunaris per lur elecziun ed engrazia a tuts presents per 

lur preschientscha. In special engraziament admetta el allas violinistas Oana Camartin, 

Valeria Hendry e Lilian Probst sco era al pianist Mateusz Niedzwiedzski per lur producziuns 

musicalas che han regalau alla seduta constitutiva la dueivla tempra festiva.  

 

 Las prescripziuns da protecziun encunter il coronavirus lubeschan buca d'offerir in aperitiv.  

 

 Il president siara la seduta constitutiva dalla perioda d'uffeci 2021/2024 allas 2215. 

 

 

 

   Cussegl da vischnaunca Disentis/Mustér 

 Il president:                                  L'actuara: 

  

 

 

  Giusep Lozza  Ursina Murer-Fatzer 


